
JAVA E PARË 

E MËRKURË – 15 PRILL - Albumi im pranveror 

Shfrytëzoni orën e paradites për të dalë jashtë bashkë me fëmijën në 

oborrin e shtëpisë suaj (kujdes, ruani distancën dhe mos takoni njerëz 

të tjerë). Fëmijët kanë nevojë të dalin jashtë çdo ditë. Mblidhni së 

bashku gjithçka që simbolizon pranverën: gjethe, lule, shkopinjë,  fije 

bari, etj. 

Në shtëpi, jepini fëmijës një letër ose një karton,  

lapsa ose marker, pak ngjitës ose brum të bërë vetë. 

Lejojeni që ta krijojë albumin e tij/saj pranveror. 

– Ata mund edhe të vizatojnë gjithçka që ju kujton 

pranverën….diellin….lulet…. 

– Mund të bisedoni së bashku ndërkohë që ata 

punojnë në albumin e tyre….pyetini rreth asaj se 

çfarë po bëjnë. 

– Mos u ofroni ndihmë përveçse në rastet kur ata ua 

kërkojnë atë, dhe në këto raste ndihmojini sa më pak. 

– Së bashku mund ta mësoni edhe një vjershë të 

shkurtër për pranverën. 

– Albumin vendoseni në një vend ku duket dhe përgëzojeni fëmijën për 

punën e tij/saj. 

– Në fund fëmija duhet të angazhohet edhe në pastrimin e ambientit ku 

punoi. 

Loja zhvillon koordinimin e lëvizjeve të trupit, kreativitetin, muskujt 

fine, komunikimin dhe emocionet pozitive. 

http://www.edukimihershem.rks-gov.net/

E ENJTE – 16 PRILL - Lojra familjare 

Zgjedh cila lojë të pëlqen: 

1. Larja e lodrave: Mbushni një lavaman, ose një enë plastike me ujë. 

Siguroni një peshqir dhe një kuti lodrash të cilat fëmijët mund t’i 

lajnë (lodrat elektronike nuk duhet të përfshihen në këtë 

aktivitet). Hidhni lodra plastike, makina të vogla, kafshë plastike, 

lodra në formë ushqimesh, çelësa plastikë, etj., dhe lërini fëmijët 

tuaj t’i pastrojnë dhe t’i fshijnë ato. Kafshët prej pellushi 

[arushin, qenushin, lepurushin, etj.] mund t’i vendosni së bashku 

për t’i larë në lavatriçe. 

2. Qëlloj në shenjë: Vendosni një kuti kartoni ose plastike mbi një 

tavolinë, ose bëni një shenjë me ngjitës në një lartësi të caktuar 

[1 metër mbi dysheme]. Jepini fëmijës topa të butë, ose nëse nuk 

keni, krijoni vetë topa prej letre ose bëni topa prej çorapeve. 

Kërkoni që fëmija t’i hedhë topat në kuti apo në shenjë. Luani 

edhe ju së bashku me fëmijën. 

3. Kutia e shqisave: në një kosh ose në një tas pak më të thellë 

plastik, hidhni oriz ose makarona të vogla, apo mund të përdorni 

edhe misër ose miell [përgatituni sepse do të bëhet pak rrëmujë 

me miell]. Në këtë masë fshihni objekte të vogla dhe jepini 

fëmijës një lugë për të gërmuar dhe për ta gjetur objektin të 

cilin ju ia kërkoni. Fëmija nuk duhet t’i gjejë objektet me dorë, 

por vetëm me lugë. 

Këto lojra zhvillojnë koordinimin, shqisat, këmbënguljen dhe 

aftësitë për zgjidhjen e problemeve si dhe higjienën. 

E PREMTE – 17 PRILL - Krijojmë vetë dhuratat 

Fëmijët i duan shumë dhuratat. Dhuratat më të mira janë ato që  bëhen 

me shumë dashuri. 

– Varëse e makaronave: Vendosni një tas me makarona që e kanë një 

vrimë në mes dhe jepini fëmijës një lidhëse këpucësh, një fill pambuku 

që t’i vendosë në të këto makarona njërën pas tjetrës për ta bërë një 

varëse të bukur si dhuratë. Makaronat edhe mund të ngjyrosen. Mos e 

ndihmoni fëmijën. Përveç makaronave fëmijët mund të përdorin çdo gjë 

tjetër që ka një vrimë përmes së cilës mund ta përshkojnë lidhësen. 

– Jepini fëmijës një ngjitës, një letër dhe gurë të vegjël, fasule ose 

kapakë të shisheve me ngyra ose makarona të vogla rrumbullake, toptha 

të vegjël prej letre apo pambuku, pulla të mëdha, ose copëza letre të 

prera etj. Në rast se nuk keni ngjitës, bëni pak brumë shumë të butë, 

për ngjitje. Fëmija me këto do të krijojë një kornizë në të cilën mund 

ta vendosë  fotografinë e parapëlqyer të prindit ose të kujtdo që do t’ia 

bëjë këtë dhuratë. 

– Kartolinë urimi – në një letër të bardhë ose me ngjyrë, fëmija ose 

vizaton, ose ngjet urimin e tij/saj. Nuk është e thënë që patjetër 

kartolina e urimit të ketë shkronja në të. Mjafton që fëmija të kopjojë 

dorën e tij/saj aty, ose ta bëjë një zemër, ose  me gishtin me bojë të 

bëjë forma si tullumbace apo çfarëdo tjetër që fëmijës i bie ndër 

mend. 

E rëndësishme është  që fëmijët të angazhohen dhe të kuptojnë që 

dhurata më e mirë është ajo që vjen nga zemra. 

JAVA E DYTË 

E HËNË – 20 PRILL -Labirinti 

Kthejeni dhomën apo kuzhinën tuaj në një labirint të madh për rreth 1 

orë. 

Vendosni pengesa të ndryshme, lidhni llastik apo fije  pambuku ose leshi 

[sikur në foto] në këmbët e karrigeve apo rreth divanëve, etj. 

– Përcaktoni së bashku rrugën të cilën fëmija duhet ta ndjekë. 

– Përcaktoni po ashtu kohën për sa fëmija duhet ta bëjë këtë rrugë. 

– Inkurajojeni fëmijën gjatë kohës që e bën kapërcimin e pengesave. 

– Bëjeni edhe ju kapërcimin e pengesave dhe fëmija le ta mbajë kohën 

duke numëruar [ashtu siç di ai/ajo vetë – nuk ka rëndësi saktësia]. 

– Bëjeni këtë disa herë radhazi. 

– Nëse i keni dy ose tre fëmijë mund të bëni edhe garë ndërmjet tyre. 

Provoni ta bëni këtë lojë edhe me më pak pengesa dhe me sy të mbyllur 

–  fëmija duhet t’i ndjekë udhëzimet tuaja: për shembull:  ngrite 

këmbën, ec 3 hapa, ulu dhe zvarritu, etj. 

 

http://www.edukimihershem.rks-gov.net/

E MARTË – 21 PRILL - Shkojmë në piknik 

Në një kënd të oborrit, ose nëse jetoni në banesë në një kënd të 

shtëpisë, dhomës, krijoni bashkë me fëmijën një vend pushimi, ose 

‘tendë’ – vendosni disa jastëkë dhe mbulojini me një çarçaf e pastaj 

lejojeni fëmijën që aty të vendosë gjëra dhe ta plotësojë  me sende të 

ndryshme për një lojë kampi. 

– Pjesa më e bukur e kampit është përgatitja e ushqimit për në kamp. 

Bashkë me fëmijën përgatisni ushqimin që do të hani në kamp, dhe e 

vendosni në qese apo kuti. 

– Me vete në kamp merrni edhe ndonjë libër me ngjyra e figura 

kafshësh dhe tregoni ndonjë tregim së bashku derisa jeni në piknik 

– Ju mund ta shikoni edhe ylberin derisa jeni në piknik. Për këtë ju 

duhen: një pasqyrë e vogël, një kavanoz qelqi ose një gotë e madhe  e 

mbushur me ujë të pijshëm dhe një shkrepse [ylberin e bën PRINDI, jo 

fëmija].  

Vendoseni pasqyrën e vogël brenda qelqit [kavanozit] ose gotës me ujë. 

Pasqyra duhet të jetë me xhamin lart. Më pas vendoseni kavanozin ose 

gotën tuaj në ambientin e errët ku po e bëni piknikun. Pastaj ndizeni 

shkrepsen tuaj përballë pasqyrës  dhe shikoni si do të shfaqen  ngjyrat 

e ylberit. 

E MËRKURË – 22 PRILL - Festojmë ditën e Tokës 

Dalim jashtë në natyrë (në oborrin e shtëpisë) edhe nëse bie shi apo 

fryen pak erë. Sot është dita e Tokës. Fëmijët le të luajnë çfarë të 

duan, mjafton të kujdesemi që ta ruajmë distancën me fëmijët e tjerë. 

Pasi të ktheheni në dhomë, festoni ditën e Tokës bashkë me fëmijët: 

– Në një letër të bardhë, ngjyrosni duart e fëmijëve me ngjyrë që lahet 

me lehtësi dhe le t’i vendosin pëllëmbët e tyre në të. 

– Ju mund të bëni së bashku forma të ndryshme të pemëve, luleve, 

maleve, lumenjve, diellit, reve duke përdorur çfarëdo materiali që e 

keni në shtëpi. 

– Lejoni fëmijët të përcaktojnë se çfarë dëshirojnë të bëjnë. 

– Së bashku mund ta lexoni një libër, dhe ua lexoni fëmijëve ose u 

tregoni atyre një tregim për Tokën. 

– Përdorni në tregim vende dhe ngjarje që fëmija i ka parë ose i ka 

përjetuar. 

Aktiviteti zhvillon të menduarit, komunikimin, aftësitë motorike 

bazike dhe fine. 

E ENJTE – 23 PRILL - Emitojmë kafshët 

Në një kuti i vendosim disa figura të kafshëve. 

Mund ta merrni edhe një libër me kafshë. 

Lojëra me kafshë mund të gjeni edhe në internet. 

– Lëreni fëmijën ta zgjedhë një figurë dhe më pas kërkojini që të bëjë 

sikur kafsha që është në figurë, le ta imitojë zërin, t’i imitojë lëvizjet 

dhe gjithçka tjetër që fëmija di. 

– Fëmija le ta bëjë këtë për të gjitha figurat që janë në shportë. 

– Ju mund edhe t’i sfidoni fëmijët duke u treguar se si duket një 

kafshë, si bën, çfarë na jep dhe fëmija duhet ta gjejë. 

– Ju mund t’i prisni figurat e kafshëve në disa pjesë dhe më pas fëmijët 

duhet t’i bashkojnë pjesët, ta gjejnë cila kafshë është dhe si bën ajo. 

– Ofroni fëmijëve edhe disa forma të kafshëve në letër të bardhë dhe 

fëmija le t’i ngjyrosë ato. 

Aktiviteti zhvillon imagjinatën, të menduarit, komunikimin dhe 

motorikën. 

E PREMTE – 24 PRILL - Qëllojmë në shenjë 

Mblidhni topat që keni në shtëpi ose lodrat e vogla, por mund të bëni 

edhe disa topa me letra. 

– Vendosni një kosh ose shportë  në fund 

të dhomës. 

– Mund ta vendosni edhe një qese ose 

çfarëdo që keni në shtëpi e që e luan rolin 

e një shporte. 

– Nga një largësi fëmijët i hedhin topat 

ose lodrat në shportë. Ata përpiqen disa 

herë deri sa t’i hedhin të gjitha. 

– Vështirësojeni lojën duke e zvogëluar shportën ose duke përdorur 

topa më të mëdhenj. 

– Ju mund të përdorni edhe jastëkë të vegjël. 

– Jepini lojës pak karakter garues dhe do të shihni që ata do të 

përpiqen të fitojnë. 

– Ju mund ta vendosni shportën më afër dhe fëmijët ta gjuajnë topin 

me këmbë për ta hedhur në të. 

– Po ashtu ju mund të vendosni një gotë ose një tas plastik në tavolinë  

dhe fëmijët  mund të hedhin në të kapakët e shisheve ose kopsat. 

– Luajeni lojën bashkë, herë njëri e herë tjetri. 

Loja, përveç argëtimit forcon muskujt, koordinimin, respektimin e 

rregullave, rrit vetëvlerësimin dhe vetëbesimin. 

http://www.edukimihershem.rks-gov.net/

JAVA E TRETË 

E HËNË – 27 PRILL - Akuariumi 

Merrni një letër të bardhë të cilën fëmijët e ngjyrosin me ngjyrën e 

detit. 

Ju mund të merrni edhe një pecetë me ngjyrë blu. 

– Jepini fëmijës kapakë të shisheve me ngjyra të ndryshme dhe le të 

përpiqen t’i ngjisin ato në “det” (letrën e ngjyrosur apo pecetën blu). 

– Ndihmojini që t’ia vizatojnë peshkut sytë dhe gojën. 

– Ata mund të vendosin në akuarium çfarëdo materiali tjetër që 

dëshirojnë. 

– Fëmijët mund t’i bëjnë peshqit edhe me duart e tyre të lyera me 

ngjyrë që lahet me lehtësi. 

– Me këmbët e tyre të vogla të lyera me ngjyrë ata mund të bëjnë edhe 

yllin e detit. 

Më pas bisedoni me ta për peshqit, detin dhe çfarëdo që atyre u pëlqen 

në lidhje me detin. 

Aktiviteti zhvillon imagjinatën, emocionet, komunikimin. 

E MARTË – 28 PRILL - Gjejmë të njejtat 

Të gjitha çorapet që i keni në shtëpi ose edhe  veshje të tjera të 

fëmijëve mblidhini në një vend. Mblidhini edhe disa letra me ngjyra të 

ndryshme. Merrni një pe ose litar ku  të mund t’i varni çorapet. Ju 

duhen kapëse të rrobave – mundësisht të mëdha. 

– Ju vendosni disa çorape dhe kërkoni prej fëmijëve që t’i gjejnë të 

njëjtat dhe t’i varin. 

– Vendosni edhe veshjet dhe ata le t’i gjejnë dhe le t’i varin të njëjtat. 

– Mos u ndihmoni, le të përpiqen vetë deri sa t’i varin të gjitha. 

Pasi të përfundojë aktiviteti, fëmijët angazhohen që t’i kthejnë veshjet 

dhe çorapet nëpër vendet e tyre. 

Aktiviteti zhvillon motorikën fine, koordinimin dhe vetëvlerësimin. 

E MËRKURË – 29 PRILL - Rrjeta e merimangës 

Sot do ta luajmë lojën “rrjeta e merimangës”. Por së pari duhet ta 

bëjmë rrjetën e merimangës: 

– Në një rreth plastik të madh ose të vogël, vendosni fijet e leshit, të 

pambukut ose të telit të hollë, i cili nuk paraqet rrezik për fëmijët 

sikur në figurën djathtas. 

– Ju mund ta bëni këtë edhe duke i lidhur në qendër 3 ose 4 shkopinjë 

ose lapsa, apo edhe çdo objekt tjetër që e keni në shtëpi e që duket si 

laps. 

– Ju mund ta bëni edhe  një letër në formë të rrumbullakët, të cilën  e 

prisni pak në  gjashtë vende me largësi të barabartë nga njëra-tjetra 

në skajet e formës. Në këto vende ju vendosni fijen e leshit ose të 

pambukut. Më pas, lidheni një fije tjetër me ngjyrë në qendër [aty ku 

takohen të gjitha fijet bashkë] duke filluar nga qendra, e pastaj e 

kaloni fijen një po – një jo, sikur në figurë. 

– Në rast se rrjeta e merimangës është e madhe, provoni ta vazhdoni 

lojën e të shikoni cilat prej lodrave të fëmijës kalojnë nëpër rrjetë e 

cilat jo. 

Aktiviteti zhvillon koordinimin sy-dorë dhe muskujt e mëdhenj. 

E ENJTE – 30 PRILL - Mos u rrëzo 

Për këtë lojë shumë argëtuese ju duhen disa forma të  madhësive të 

ndryshme me ngjyra të ndryshme, me litar, jastëk etj. 

– Format e ndryshme i punoni së bashku, të tilla si katrori, rrethi, 

forma e zemrës, trekëndëshi, lulja etj. Format duhet të jenë të vogla. 

Vendosni këto forma në dysheme dhe kërkoni nga fëmijët të kërcejnë 

mbi to. Me udhëheqjen tuaj fëmija duhet të kërcejë në formën e 

kërkuar dhe me ngjyrën e kërkuar [për shembull: kërce mbi lulen e 

kuqe], 

– Ju mund ta bëni këtë lojë, duke i vendosur në dysheme dy jastëk. Ju 

dhe fëmija hipni mbi jastëk dhe bëni mundje me njëri-tjetrin derisa 

njëri nga ju të rrëzohet. Këtë lojë fëmija mund ta bëj edhe me motrën 

apo vëllain, 

– Ju mund të lidhni njërën këmbë të fëmijës suaj dhe njërën këmbë 

tuajën dhe ecni duke kërcyer nga një vend në një vend tjetër, 

– Një mënyrë tjetër është kur fëmija të hip mbi çarçaf dhe ju ta 

tërhiqni, duke u kujdesur që fëmija të mos rrëzohet. 

